Thema: Beth am aros am funud cyn barnu pobl eraill!

Nôd: 

Arwain y disgyblion i weld na ddylid barnu pobl wrth eu hymddangosiad.  Y mae angen dod i adnabod pobl yn iawn.

Offer: 

2 focs.  Un gwag wedi ei lapio yn hardd.  Y llall (yn cynnwys da-da / fferins / losin) wedi ei lapio mewn papur newydd blêr.

Agor y drws:

Yr athro i ddangos y ddau focs.  Pa focs fydden nhw’n ei ddewis fel anrheg?   Pam?

Camu ’mlaen:

Yr athro i agor y bocs hardd a dangos ei fod yn wag.  Yna agor y bocs blêr, a dangos y da-da.  Eglurwch ein bod ni fel arfer yn meddwl bod pethau hyll, blêr yn dda i ddim, ond dydy hynny ddim yn wir bob amser.  Mae car sydd hefo llawer o dolciau yn gallu mynd yn gynt na char newydd sbon!

Weithiau rydyn ni’n edrych ar bobl, yn edrych ar eu hymddangosiad – eu hwynebau, eu dillad, pa mor dal ydyn nhw, pa mor gryf ydyn nhw, pa mor denau neu dew ydyn nhw.  Ac rydyn ni’n penderfynu, dim ond wrth edrych arnyn nhw, “Dw i ddim yn licio fo.”  Neu “ Dw i’n licio hi”.  Mae angen i ni ddod i adnabod pobl yn iawn, a dod i wybod sut bobl ydyn nhw.

Stori o’r Beibl:

Yn y Beibl mae hanes y Brenin Saul. Roedd o’n frenin ar yr Israeliaid.  Doedd Saul ddim yn barod i wrando ar Dduw, felly penderfynodd Duw fod angen brenin arall yn ei le.  Gofynnodd i ddyn o’r enw Samuel fynd i chwilio am y brenin newydd. Dywedodd Duw wrth Samuel am chwilio am y brenin newydd ymhlith teulu dyn o’r enw Jesse oedd yn ffermio ym Methlehem, oherwydd roedd ganddo lawer o feibion.  Felly dyma Samuel yn mynd, a chyfarfod y teulu.  Pan welodd y mab hynaf, roedd o’n meddwl yn siŵr mai hwn fyddai’n brenin newydd. Roedd y mab hynaf yn ddyn tal a chryf a golygus.  Ond dywedodd Duw wrth Samuel “ Na, nid hwn fydd y brenin.  Mae o’n dal a chryf a golygus, ond rydw i’n edrych ar y person cyfan. Rydw i’n gweld ei gymeriad hefyd. Rydw i’n gweld sut un ydy o mewn gwirionedd. ”  Felly, dyma Samuel yn cyfarfod hefo’r chwech mab arall, ac roedden nhw i gyd yn edrych fel brenhinoedd. Ond dywedodd Duw “Na, nid un o’r rhai fydd y brenin chwaith.”  Gofynnodd Samuel i Jesse “Ydw i wedi cyfarfod hefo’r teulu i gyd?” “Nag wyt”, meddai Jesse “ mae’r mab ieuengaf yn y caeau yn bugeilio defaid.”  Anfonodd Samuel amdano.  Pan gyrhaeddodd, edrychodd Samuel arno – d’oedd hwn ddim yn edrych fel brenin!  Roedd yn hardd, oedd, ond roedd o’n fach ac yn ifanc iawn.  Doedd Samuel ddim yn siŵr o gwbl ond dywedodd Duw wrtho “Hwn ydy’r un.  Hwn ydy brenin newydd Israel”.   A daeth Dafydd yn frenin enwog iawn, ac mae ei hanes o yn y Beibl.

Munud i feddwl:

Ydw i’n dod i nabod rhywun yn iawn, cyn dweud “Dw i ddim yn hoffi fo/hi” Ydw i’n rhoi amser i bawb, a chwarae hefo pawb er mwyn dod i’w nabod nhw’n well? 

Gweddi:

O Dduw, 

gwnest ti edrych sut fath o berson oedd Dafydd.

Gwnest ti edrych ar ei gymeriad.

Helpa ni i ddod i adnabod pobl yn iawn,

a pheidio barnu pobl oddi wrth eu golwg nhw yn unig.

Amen.

Catrin Roberts

[image: image7.png]

